
Сыртқы орта факторларының жағымсыз әсерлерінің патологиялық көріну 
формаларының бірі ретінде токсикалық заттар созылмалы әсер еткенде ағзада орын алатын 
спецификалық емес өзгерістерді келтіруге болады. Осы мақалада гидробионттардың 
экспериментальды және экологиялық токсикологиясының өзекті сұрақтары бойынша 
ғылыми деректерге талдау жасау міндеті қойылды. Мұнда молекулалық деңгейінен 
популяциялыққа дейінгі әртүрлі ұйымдасу деңгейлерінде кумулятивтік токсикозды зерттеу 
сұрақтары жайлы деректер талданады. Су ортасының сапалық өзгеруінің қазіргі шарттарына 
деген гидробионттар популяциясының экологиялық және физиологиялық пластикалылығын 
зерттеудің келешекті бағыттары қарастырылады.   

Адамзат дамуының тарихында өткен ғасыр ғылым мен техниканың тығыз 
байланысуымен сипатталады. Жиырмасыншы ғасырдың ғылыми – техникалық жетістіктері 
антропогендік әрекеттің өндірістік саласын өзгерткені соншалық, қоршаған табиғи ортаға 
орасан зор жүктемемен әсер етті. Ғылым мен техникадағы ілгерілеу дәстүрлі шикізат өңдеу 
технологияларын жетілдіріп, әсіресе заттар мен материалды химиялық синтездеу саласында 
жаңа технологияларды қалыптастыру арқылы жүзеге асты. Табиғи ортаның барлық тіршілік 
иелері үшін бөгде және агрессиялы заттармен қанығуынан техногенездің жағымсыз салдары  
байқалды. Қатты және газ тәрізді поллютанттардың атмосфералық шығарындылары және 
олардың ақаба сулармен  тікелей табиғи су қоймаларына миграциялануы су экожүйесінің 
өсімдік және жануарлар әлемі өкілдерінің тіршілігіне қауіп төндірді. Ластанудың қатерлі 
деңгейін азайтуда қажетті әрі алғашқы шара тазалау құрылғыларын жасап шығару болып 
табылды. Ол үшін атмосферада және табиғи су қоймаларында болатын зиянды заттардың 
ғылыми негізделген шекті рұқсат етілетін концентрациясын (ШРК) анықтау қажет болды.  
Өткен ғасырдың орта шеніндегі ғылыми пікірталастарда бұл мәселенің көптеген сұрақтары 
гидробиология, ихтиология, су токсикологиясы және гидробионттар токсикологиясы 
саласының мамандары арасында қызу талқыланды [1].  

Бұл пікірталастарда токсикалық заттардың гидробионттарға әсер ету механизмі және 
су ағзалары үшін химиялық заттардың улылық өлшемін зерттеу бағыты белгіленді. 
Тәжірибелік зерттеулер мәліметтері табиғи сулардағы улы заттардың ШРК жасап шығаруға 
негіз болып табылды. Бұл нормативтер қазіргі уақытқа дейін табиғи сулардағы улы заттар 
деңгейін бағалаудың және тазалау құрылғыларының тиімділігін дәлелдейтін жалғыз 
көрсеткіш болып саналады. Ғылыми әдебиеттерде гидробионттар токсикологиясына 
арналған отандық және шет ел еңбектерінің өте көп саны жарық көрді [2-4], мұнда заттардың 
улылығының негізгі өлшемі ретінде интоксикация барысындағы гидробионттардың, 
сонымен қатар балықтардың физиологиялық-биохимиялық көрсеткіштері алынды. Осы 
тұрғыда гидробионттар үшін қауіпсіз концентрациялар ғана емес, улы заттардың әсер ету 
механизмін анықтауға мүмкіндік пайда болды. Осы сұрақтарға жиырмасыншы ғасырдың 
соңындағы эксперименттік су токсикологиясы мен экологиялық физиология бойынша өткен 
конференциялар мен симпозиумдар материалдары арналған [5, 1]. Сонымен қатар, табиғи су 
қоймаларына әртүрлі жолмен түсіп, қоректік тізбек арқылы кумуляцияға ұшырайтын 
химиялық табиғатты заттарға жасалған эксперименттік жұмыстар жарияланды [6]. 

Су ортасының тұрақты хлорорганикалық пестицидтермен жаһандық ластану мәселесі 
және олардың гидробионттар ағзасында критикалық деңгейге дейін жинақталып, 
физиологиялық – биохимиялық реакцияларының бұзылуы түріндегі жағымсыз салдар 
туғызғаны жөніндегі материалдар да көптеп жарық көрді [7]. Гидробионттар ағзасындағы 
бұл өзгерістер гликолиз, фосфолирлену және энергия алмасуға қатысатын маңызды 

ферменттер мен коферменттерге әсер етуінен метаболикалық процесстердің бұзылуымен 
сипатталды [8]. 

Соңғы кездері улы заттар әсерінен гидробионттардың әртүрлі мүшелерінде жүретін 
клеткалық деңгейдегі бұзылыс құбылыстарын, токсикоз кезіндегі мүшелерінің 
макроскопиялық сипатын зерттеу бойынша жарияланған жұмыстар саны біршама өсуде [9-
16]. Осылайша, гидробионттар токсикологиясы бойынша жүргізілген тәжірибелік зерттеулер 
улы заттардың әсер ету механизмі, зерттелетін заттардың әртүрлі концентрациясындағы 
интоксикациясының динамикасы туралы білім аясын кеңейтті. Қазіргі заманда 
экотоксикологияның бір бөлігі болып саналатын зерттеу түрі - тікелей табиғи су 
қоймаларында гидробионттар ағзасында токсикоздың дамуын зерттеу қажеттілігі туындап 
отыр.  

Осы уақытқа дейін гидробионттар ағзасында элементтердің материалдық 
кумуляциясын зерттеу олардың жинақталуының функционалдық  бұзылыстар басталатын 
шамадан асатын критикалық деңгейін анықтаумен шектелетін. Бұл көптеген металлдардың 
әлі күнге дейін физиологиялық ролі анықталмағандығынан, сәйкесінше балықтар ағзасында 
олардың оптимальды мөлшерін сандық бағалау мүмкіндігінің жоқтығынан орын алуда. 
Гидробионттар ағзасында металлдардың материалдық жинақталуымен байланысты бірқатар 
сұрақтардың ішінде ағзадағы кумуляцияның сулы ортадағы элементтер мөлшеріне 
тәуелділігін зерттеу зор қызығушылық тудыруда. Ғылыми деректерге сүйенсек, табиғи 
шарттарда суда мырыштың деңгейі күрт төмендеуі оның балық ағзасындағы мөлшеріне 
әсерін тигізбеген  [17]. 

Гидробионттар ағзасында органикалық қосылыстардың жинақталуы кезінде бұдан да 
күрделі үрдістер жүзеге асады, олардың жартылай ыдырау уақыты қосылыстардың сыртқы 
ортадағы және ағзадағы тұрақтылығына байланысты. Бұл қосылыстар да металлдар сияқты 
сорбция, еру, седиментация құбылыстарына ұшырайды, бірақ металлдармен салыстырғанда 
олар метаболиттерге дейін трансформацияланып, улылығы бойынша бастапқы формадан 
өзгешеленеді [18, 19].  

Аталған органикалық қосылыстардың арасында мұнайдың алатын орыны ерекше. Бұл 
алдымен мұнаймен ластану масштабтарымен және оның күрделі химиялық құрамымен 
байланысты. Сол себепті мұнайды топтық токсиканттарға жатқызады. Мұнаймен тұрақты 
ластану жағдайында кәсіптік тұрғыдан құнды балықтардан алынатын биологиялық 
өнімдердің төмендеуі тіркелген [20].  

Экспериментальды токсикологияда заттардың улылығының басты өлшемі тіршілігін 
сақтау болып табылады, ал физиологиялық-биохимиялық көрсеткіштер оның сандық және 
сапалық көрінісімен қатар, ағзаның әртүрлі жүйелерінің қызметі мен құрылымына 
токсиканттардың зақымдағыш әсерінің деңгейін көрсетеді. Балық ағзасында 
поллютанттардың жинақталуы туралы ғылыми ақпараттарды талдау кумуляцияның су 
ортасының ерекшеліктеріне байланысты екендігін көрсетеді. Бұл гидробионттардың су 
ортасымен байланысы жер үсті жануарларының атмосфераға байланысынан күшті екенін 
байқатады. Мұндай ерекшеліктерге ең алдымен, гидрожүйенің биотикалық және 
абиотикалық факторларының әсерінен поллютанттардың химиялық трансформациялану 
механизмдері жатады [21-22].  

Қазіргі кезде поллютанттардың гидробионттар ағзасына қандай формада түсетіні 
туралы толық мәліметтер жоқ. Көпшілік ғылыми жұмыстарда табиғи шарттарда тіршілік 
ететін гидробионттардың ағзаларында экзотоксиканттардың жинақталуының сандық деңгейі 
туралы деректер жарияланған. Метаболизм бұзылуына және клеткалық деңгейдегі 
деструктивті процесстермен байланысты деректердің барлығы ғылыми әдебиетте 
экспериментальды токсикология сұрақтары бойынша берілген әрі жеке токсиканттарды 
зерттеуге арналған. Табиғи шарттарда ағза үйлескен әсерге ұшырайды, сол себепті нақты 
заттың ағзаға басым әсер етуін бағалау мүлде мүмкін емес. Сол себепті, бір токсиканттың 
арнайы әсерін зерттеуді ағзаның спецификалық емес болжамды реакцияларының сипаты мен 
бұзылыстар ауырлығын анықтауға мүмкіндік беретін патогистологиялық талдау негізіндегі 

әдістерді қолдана отырып жүргізген дұрыс. Қазіргі замандағы ғылыми сұраныс 
гидробионттар экотоксикологиясы бойынша зерттеулерді осы бағытта қарыштап дамытуды 
қажет етеді.  

УДК 912.64 
ҚАРАШЫҒАНАҚ ПЕТРОЛЕУМ ОПЕРЕЙТИНГ Б.В.» ТЕРРИТОРИЯСЫ 

АУМАҒЫНДА АУЫР МЕТАЛДАРДЫҢ ТОПЫРАҚТА ТАРАЛУЫН КАРТАДА 
КӨРСЕТУ 

 
Әшімова Балғын 

 
Өзектілігі. Бүгінгі таңда мұнай-газ өндіретін аймақтарды игеру жоғары 

қарқындылықпен артып келеді. Мұнай-газ ресурстарын пайдалану кешенділігі тікелей 
экологиялық жағдаймен байланысты. Мұндай аймақтардың қоршаған ортасы айтарлықтай 
техногендік жүктемеге ұшырайды. Жалпы алғанда, табиғи ортаның мұнаймен және газбен 
ластануы кен орнын дайындаудан бастап дайын өңделген мұнай өнімдерін сақтауға дейінгі 
жұмыс кезеңдерінде жүреді. (1) Осы өндіріс саласындағы барлық технологиялық процестер 
(барлау, бұрғылау, өндіру, жинау, тасымалдау, сақтау және өңдеу) сәйкесінше табиғи 
экологиялық жағдайдың бұзылуына әкеледі. Мұнай, мұнай көміртектері, мұнай және 
бұрғылау қалдықтары, құрамында түрлі химиялық қосылыстары бар ақаба сулар ауаға, суға, 
топыраққа, өсімдіктер мен жануарлар әлеміне кері әсерін тигізеді.  (2) Қазіргі кезде 
Қазақстандағы өндірісі бойынша көшбасшылар қатарындағы Қарашығанақ мұнай-газ-
конденсат кен орнының  да қоршаған ортаға тигізетін әсері өзекті болып табылады.  

Зерттеу әдістері. «ҚПО Б.В.» аумағында ауыр металдардың таралуын картада 
көрсету үшін ArcGIS 10.1 бағдарламасы қолданылды. ArcGIS 10.1 – заманауи ГАЖ толықтай 
жасау үшін арналған бағдарламалар жиынтығы. Ақпараттарды енгізу және өңдеу ArcCatalog 
және ArcMap қосымшалары арқылы жүргізілді. ArcMap – түрлі картографиялық 
есептеулерді жүргізетін, ақпараттарды енгізуге және өңдеуге, кеңістіктік талдау жасауға, 
картографиялық өнімдерді өңдеуге мүмкіндік беретін негізгі модульдердің бірі. Ал 
ArcCatalog ГАЖ деректерін басқаруға жауап береді.  

В.С.Кучеров және К.М. Ахмеденовтың «Батыс Қазақстан облысындағы Қарашығанақ 
мұнай-газ-конденсат кен орнының әсеріндегі аймақтың топырағының экологиялық жағдайы» 
жұмысын негізге ала отырып және ArcGIS 10.1 бағдарламасына енгізу арқылы 
территорияның топырағының экологиялық жағдайы картада көрсетілді. 

Зерттеу материалы. Өндірістік аймақтың территориясын бір жүйе ретінде 
қарастыратын болсақ, оның қоршаған ортаның экологиялық қауіпсіздігіне әсер етіп жатқан 
бірнеше факторларды анықтауға болады. Олар: атмосфераның, топырақтың, су 
тоғандарының ластануы, ауыз су сапасының төмендігі, т.с.с. Солардың бірі, топырақтың 
ауыр металдармен ластануы. Аыр металдармен барлық ортада бақыланатын, негізгі 
ластаушылардың бірі. Қазіргі таңда Д.И.Менделеев периодтық кестесінің 40-тан астам 
металл түрлері ауыр металдарға жатқызылады: V, Cr, Mn, Fe, Co, Ni, Cu, Zn, Mo, Cd, Sn, Hg, 
Pb, Bi, т.б. Олардың ішіндегі аса улы металдар қатарына: As, Cd, Hg, Pb, Se, Zn жатады. Бұл 
химиялық элементтер түрлі химиялық өзгерістерге ұшырап атмосферада, гидросферада, 
литосферада таралады. Соның ішінде топырақ биосферадағы ауыр металдардың басты 
концентраты болып табылады. Ал топырақ жамылғысы – биосфераның баламасы жоқ негізгі 
компоненті. Ауыр металдардың топырақта физика-химиялық және биологиялық әсерден 
ыдырау немесе шығарылу процесі басқа поллютаннтарға қарағанда ұзақ жүреді және 
ластаушы көздер тоқтатылған жағдайда да топырақта сақталады.(3) 

 

Астана қаласы, Л.Н.Гумилев атындағы Еуразия Ұлттық университеті.  

